
Frumvarp til laga
um breytingu á almennum hegningarlögum, nr. 19/1940, með síðari breytingum.

Flm.: Ágúst Ólafur Ágústsson, Ingibjörg Sólrún Gísladóttir,
Margrét Frímannsdóttir, Össur Skarphéðinsson, Jóhanna Sigurðardóttir, 

1. gr.
Við 81. gr. laganna bætist ný málsgrein, 2. mgr., svohljóðandi:
Þrátt fyrir ákvæði 1. mgr. fyrnist sök vegna brota samkvæmt ákvæðum 194.�202. gr. ekki

þegar brot er framið gagnvart barni undir 14 ára aldri.

2. gr.
Síðari málsliður 1. mgr. 82. gr. laganna fellur brott.

3. gr.
Lög þessi öðlast þegar gildi.

G r e i n a r g e r ð .
Frumvarp þetta var fyrst lagt fram á 130. löggjafarþingi, en varð ekki útrætt. Það var lagt

fram að nýju á 131. löggjafarþingi á þskj. 72 í 72. máli. Frumvarpið hlaut þá afgreiðslu í
allsherjarnefnd en nefndin klofnaði í afstöðu sinni til þess. Meiri hluti nefndarinnar lagði til
þá breytingu að fyrningarfrestur brota samkvæmt ákvæðum 194.�202. gr. almennra hegn-
ingarlaga teldist frá þeim degi er brotaþoli næði 18 ára aldri í stað 14 ára aldurs en einn
nefndarmanna lagði til að alvarlegustu brotin yrðu gerð ófyrnanleg. Minni hlutinn lagði hins
vegar til að frumvarpið yrði samþykkt óbreytt. Þrátt fyrir afgreiðslu allsherjarnefndar á mál-
inu hlaut það ekki afgreiðslu í þingsal. Frumvarpið var því lagt fram að nýju á síðasta þingi
en var ekki afgreitt úr allsherjarnefnd. Frumvarpið er því enn á ný lagt fram lítið breytt.
Fjöldi umsagna hafa borist málinu. Umboðsmaður barna lýsti m.a. yfir stuðningi við frum-
varpið í umsögn sinni frá 30. mars 2004. Umboðsmaður hefur lengi hvatt Alþingi til að af-
nema fyrningarfresti vegna kynferðisafbrota gegn börnum og kom sú hvatning fyrst fram í
skýrslu hans árið 1997. Með þessu frumvarpi er farið að tilmælum hans. Barnaverndarstofa
studdi frumvarpið eindregið og barnaverndarnefnd Reykjavíkur fagnaði því og telur nauð-
synlegt að afnema fyrningarfresti vegna kynferðisafbrota gegn börnum. Stjórn Barnaheilla
fagnaði sömuleiðis frumvarpinu í sinni umsögn. Samtök um kvennaathvarf hvöttu til að
frumvarpið yrði samþykkt og telur Femínistafélag Íslands einnig að afnema eigi þessa fyrn-
ingarfresti. Mannréttindaskrifstofa Íslands taldi í umsögn sinni að sterkar röksemdir væru
fyrir samþykkt þessa frumvarps. 

Átakshópurinn Blátt áfram er verkefni unnið í samvinnu við Ungmennafélag Íslands og
felst í að efla forvarnir gegn kynferðislegu ofbeldi á börnum á Íslandi. Á heimasíðu þessa
hóps, www.blattafram.is, er fólk hvatt til að senda ráðherrum bréf með áskorun um að sam-
þykkja frumvarpið. Skemmst er frá því að segja að um 22.000 manns hafa skrifað undir slíka
áskorun og voru undirskriftirnar afhentar allsherjarnefnd. Ungliðahreyfingar allra stjórnmála-
flokka ályktuðu einnig til stuðnings frumvarpinu. Þing unga fólksins með þátttöku fólks úr
öllum stjórnmálaflokkum ályktaði sömuleiðis um að fara bæri þessa leið. Það er því ljóst að
frumvarpið nýtur víðtæks stuðnings, jafnt á meðal fagaðila og stjórnmálahreyfinga sem al-
mennings.

Leiðarahöfundur Morgunblaðsins skrifaði 7. febrúar 2004 að frumvarpið væri �því án efa
mikilvægt skref í þá átt að koma lögum yfir sem flesta þeirra sem gerst hafa sekir um jafn
alvarlegan og afdrifaríkan glæp og að beita börn kynferðisofbeldi.� Þar stóð enn fremur:
�fyrningarfrestir, eins og þeim er nú háttað, eru iðulega of skammir fyrir þennan viðkvæma
hóp brotaþola, sem oft áttar sig ekki á brotinu eða treystir sér til að kæra það fyrr en langt er
um liðið. Dómar þar sem einstaklingar hafa verið sýknaðir fyrir kynferðisafbrot gegn
börnum, þrátt fyrir að sekt þeirra hafi verið sönnuð, eru staðfesting á því.�

Sérstaða kynferðisafbrota gegn börnum.
Kynferðisafbrot gegn börnum eru í eðli sínu ólík öðrum ofbeldisbrotum og er nauðsynlegt

að viðurkenna sérstöðu þeirra. Sakir þessarar sérstöðu vilja flutningsmenn afnema fyrningar-
frest brota skv. 194.�202. gr. almennra hegningarlaga, nr. 19/1940, með síðari breytingum,
sem framin eru gegn einstaklingum yngri en 14 ára.

Aðstöðumunur geranda og þolanda er eðli máls samkvæmt gríðarlegur. Brotaþoli er
hvorki í aðstöðu til að skynja að um lögbrot sé að ræða né þekkir hann leiðir til að losna
undan oki gerandans. Þolandinn áttar sig e.t.v. ekki fyrr en mörgum árum síðar á að brotið
hafi verið gegn honum eða bælir minninguna um ofbeldið í langan tíma og telur sig jafnvel
sjálfan bera sök. Þess vegna geta liðið mörg ár og jafnvel áratugir þar til kæra er lögð fram
í slíkum málum. Gerandi á ekki að hagnast á þeim mikla aðstöðumun sem er á honum og
brotaþola.

Oft koma þessi brot ekki fram í dagsljósið fyrr en mörgum árum eftir að þau voru framin
og jafnvel ekki fyrr en brotaþolar hafa náð fullorðinsaldri. Þetta á ekki síst við þegar gerandi
er í fjölskyldutengslum við brotaþola.

Samkvæmt ársskýrslu Stígamóta fyrir árið 2004 líður oft mjög langur tími frá því að brot
gegn barni er framið þar til brotaþolinn er reiðubúinn að ræða málið og leita sér aðstoðar. Um
50% þeirra sem leituðu til Stígamóta höfðu orðið fyrir kynferðisbroti á aldrinum 0�10 ára en
tæplega 63% á aldrinum 0�15 ára. Sé hins vegar litið á hvenær fólk leitar sér aðstoðar hjá
Stígamótum kemur í ljós að rúmlega 40% eru 30 ára eða eldri. Samkvæmt núverandi fyrn-
ingarreglum eru öll kynferðisafbrot gegn barni sem er 14 ára eða yngra fyrnd þegar við-
komandi fórnarlamb hefur náð 29 ára aldri. 

Um 47% þeirra sem leita til Stígamóta eru á aldursbilinu 19�29 ára en sé um kynferðisbrot
gegn barni að ræða eru sum slík brot fyrnd þá þegar þar sem fyrningarfrestir vegna þeirra eru
frá 5 árum til 15 ára og byrjar fresturinn að líða á 14 ára afmæli brotaþolans. Ljóst er því að
fyrningarfrestir eru of skammir fyrir stóran hóp brotaþola. Dómar þar sem menn hafa verið
sýknaðir fyrir kynferðisbrot gegn börnum jafnvel þótt sekt hafi verið sönnuð staðfesta þetta.

Samkvæmt ársskýrslu Stígamóta bárust einungis 6% af þeim málum sem komu til kasta
Stígamóta til opinberra aðila. Í skýrslunni er tekið fram að gildandi fyrningarreglur séu ein
af ástæðunum fyrir því að svo fá mál komast til umfjöllunar opinberra aðila. 

Flutningsmenn telja rétt að miða við afnám fyrningarfrests í kynferðisafbrotum gegn börn-
um við 14 ára aldur barnsins í ljósi þeirrar staðreyndar að skv. 202. gr. almennra hegningar-
laga eru lögleg aldursmörk samræðis og annarra kynferðismaka miðuð við 14 ára aldur. Þær
röksemdir sem eru að baki afnáms fyrningarfrests eiga sömuleiðis fyrst og fremst við ein-
staklinga undir 14 ára aldri fremur en brotaþola á aldursbilinu 14�18 ára. Þolendur á aldr-
inum 14�18 ára eru í mun betri aðstöðu til að skilja að um afbrot sé að ræða. Þeir eru
jafnframt líklegri til að þekkja þau úrræði sem þolendum kynferðisbrota bjóðast en brotaþoli
sem er yngri en 14 ára. Brotaþolar á aldrinum 14�18 ára njóta því áfram óbreyttra fyrningar-
fresta verði frumvarpið samþykkt óbreytt.

Kynferðisafbrot þar sem barn er snert í kynferðislegum tilgangi.
Flutningsmenn telja rétt að afnema fyrningu í öllum kynferðisbrotum gegn börnum sakir

þess að hér er um sérlega viðkvæman hóp brotaþola að ræða. Ekki er talið rétt að gera
greinarmun á kynferðisafbrotum gegn börnum eftir verknaðaraðferð þegar kemur að fyrn-
ingarreglum. Kynferðisbrot gegn börnum eru í öllum tilvikum alvarleg og fela í sér gróft brot
á þeim verndarhagsmunum sem um ræðir.

Sömuleiðis hefur dómaframkvæmd leitt í ljós að gróf kynferðisafbrot gegn barni geta átt
við þau ákvæði almennra hegningarlaga sem lögð er vægari refsing við og má þar nefna 2.
mgr. 200. gr. og 2. mgr. 201. gr. um kynferðislega áreitni.

Breyting á 200.�202. gr. laganna frá árinu 1991 fjallaði um kynferðislega áreitni sem ekki
telst slík misnotkun á líkama að hún komi í stað hefðbundins samræðis eða hafi gildi sem
slíkt, þ.e. �önnur kynferðismök�.

Hugtakið önnur kynferðismök ber að skýra fremur þannig að átt sé við kynferðislega mis-
notkun á líkama annarrar manneskju er kemur í stað hefðbundins samræðis eða hefur gildi
sem slíkt. Þar er átt við athafnir sem veita eða eru almennt til þess fallnar að veita hinum
brotlega kynferðislega fullnægingu. Með kynferðislegri áreitni er hins vegar átt við ýmiss
konar káf, þukl og annars konar líkamlega snertingu og ljósmyndun af kynferðislegum toga.

Í greinargerð með frumvarpinu frá árinu 1991 segir að rétt þyki að veita slíkri háttsemi
meiri athygli en áður með þessu sérákvæði og taka harðar á brotum. Vilji löggjafans stóð því
til þess að minnka þann greinarmun sem var gerður á samræði og annars konar kynferðislegri
áreitni gegn barni.

Ef kynferðisathafnir falla ekki undir neina af framangreindum verknaðarlýsingum, þ.e.
samræði, önnur kynferðismök eða aðra kynferðislega áreitni, kann 209. gr. að eiga við um
þær (brot gegn blygðunarsemi). Frumvarp þetta tekur ekki til 209. gr. almennra hegningar-
laga. Á 115. löggjafarþingi var lagt fram frumvarp til laga um breyting á almennum hegn-
ingarlögum. Af skýringum í greinargerð sem fylgdi því frumvarpi (þskj. 59 í máli 58) má
gera ráð fyrir að undir ákvæði 209. gr. laganna falli háttsemi önnur en káf og þukl á líkama,
t.d. gægjur á glugga, berháttun og önnur strípihneigð, og klúrt orðbragð í síma. Við samþykkt
þessa frumvarps mundu slík brot því eftir sem áður fyrnast. 

Flutningsmenn telja að kynferðisafbrot þar sem gerandi snertir barn með kynferðislegum
hætti eða ljósmyndar það í kynferðislegum tilgangi, sbr. 200.�202. gr., skuli eftir sem áður
aðgreinast frá þeirri háttsemi sem fellur undir ákvæði 209. gr. almennra hegningarlaga með
tilliti til fyrningar.

Sömu verndarhagsmunir að baki kynferðislegri áreitni og kynferðismökum.
Af dómum má ráða að mörkin milli annarra kynferðismaka og kynferðislegrar áreitni séu

oft óljós og verður engan veginn ætlað að á þessum brotum sé slíkur grundvallarmunur að
réttlætanlegt sé að gera þar greinarmun með tilliti til fyrningar. Þannig hafa mismunandi
dómar fallið í málum þar sem gerandi hefur gerst sekur um að sleikja kynfæri stúlkubarna.
Sú háttsemi að sleikja kynfæri stúlkubarns utanverð hefur verið talin til kynferðislegrar
áreitni en sú háttsemi að sleikja innanverð kynfæri stúlku hins vegar talin til annarra kyn-
ferðismaka. Telja verður þennan greinarmun hæpinn og afar óeðlilegt að aðskilja þessi brot
með tilliti til fyrningar.

Ljóst er því að afar erfitt er að setja skýr mörk milli svokallaðra vægra kynferðisafbrota
annars vegar og grófra hins vegar. Reyndin er sú að kynferðisafbrot gegn börnum brjóta gegn
sömu verndarhagsmunum og eru líkleg til að hafa alvarlegar afleiðingar í för með sér fyrir
þolanda, hvort sem um samræði, önnur kynferðismök eða kynferðislega áreitni er að ræða.
Í öllum tilvikum snertir hinn brotlegi barn á kynferðislegan hátt.

Breytingartillögur meiri hlutans á 131. löggjafarþingi lutu að því að láta fyrningarfrestinn
hefjast við 18 ára aldur í stað 14 ára aldurs. Dómsmálaráðherra hefur sömuleiðis lagt fram
frumvarp sem gerir ráð fyrir sambærilegri lagabreytingu. 

Slík lagabreyting lengir fyrningarfrest kynferðisbrota þó einungis um 4 ár. Verði slík til-
laga samþykkt munu því öll kynferðisafbrot gegn börnum vera fyrnd við 33 ára aldur en af
upplýsingum úr ársskýrslu Stígamóta má ráða að fjölmargir þolendur leita sér hjálpar eftir
þann aldur.

Ljóst er að frumvarp ráðherrans  mun ekki mæta þörfum stórs hóps þolenda. Enn munu
margir þolendur ekki geta leitað réttar síns fyrir dómstólum sakir þess að brotin verða fyrnd.
Eftir sem áður verður sú hætta fyrir hendi að dómstólar munu  sýkna gerendur í kynferðis-
brotamálum gegn börnum, jafnvel þótt sekt þeirra sé talin sönnuð. Af þessum sökum telja
flutningsmenn að frumvarp ráðherrans  muni ekki vinna gegn þeim aðstöðumun sem er á þol-
anda og geranda kynferðisbrota. Tillögurnar mundu ekki ná fram markmiði frumvarpsins,
sem er að auka refsivernd barna sem verða fyrir kynferðisbrotum.

Fyrningarfrestir.
Í núverandi refsilöggjöf fer lengd fyrningarfrests eftir lengd hámarksrefsingar sem lögð

er við viðkomandi broti. Aðeins þeir glæpir þar sem hámarksrefsing er ævilangt fangelsi
fyrnast aldrei skv. IX. kafla almennra hegningarlaga. Þetta eru landráð skv. 86. og 87. gr. lag-
anna, brot gegn stjórnskipan ríkisins og æðstu stjórnvöldum þess skv. 98. og 100. gr., hryðju-
verk skv. 100. gr. a, manndráp skv. 211. gr., mannrán skv. 226. gr. og ítrekuð rán skv. 255.
gr.

Samkvæmt 81. gr. almennra hegningarlaga fyrnist sök á 2 árum þegar ekki liggur þyngri
refsing við broti en 1 árs fangelsi eða refsing sú, sem til er unnið, fer ekki fram úr sektum.
Sök fyrnist á 5 árum þegar ekki liggur þyngri refsing við broti en 4 ára fangelsi. Þetta á t.d.
við um 2. mgr. 200. gr. almennra hegningarlaga um kynferðislega áreitni gagnvart barni sínu
eða öðrum niðja undir 16 ára aldri. Sama má segja um kynferðislega áreitni skv. 2. mgr. 201.
gr. við barn eða ungmenni sem er kjörbarn geranda, stjúpbarn, fósturbarn, sambúðarbarn eða
ungmenni sem honum hefur verið trúað fyrir til kennslu eða uppeldis og er undir 16 ára aldri.

Fimm ára fyrningarfrestur á einnig við um kynferðislega áreitni við barn undir 14 ára
aldri, sbr. 2. mgr. 202. gr. almennra hegningarlaga, og þegar blekkingum, gjöfum og öðru
slíku er beitt til að tæla barn yngra en 18 ára til samræðis eða annarra kynferðismaka, sbr. 3.
mgr. 202. gr. laganna. Sé barni undir 18 ára aldri greitt endurgjald fyrir samræði eða önnur

kynferðismök skv. 4. mgr. 202. gr. almennra hegningarlaga er fyrningarfresturinn einnig 5
ár.

Sök fyrnist á 10 árum þegar ekki liggur þyngri refsing við broti en 10 ára fangelsi. Þessi
fyrningarfrestur á t.d. við það sem fram kemur í 1. mgr. 200. gr. almennra hegningarlaga um
samræði eða önnur kynferðismök við barn sitt eða annan niðja sem kominn er yfir 16 ára
aldur. Samkvæmt því sem fram kemur í 1. mgr. 201. gr. almennra hegningarlaga gildir sami
fyrningarfrestur um samræði eða önnur kynferðismök við barn eða ungmenni sem er kjörbarn
geranda, stjúpbarn, fósturbarn, sambúðarbarn eða ungmenni sem honum hefur verið trúað
fyrir til kennslu eða uppeldis og er á aldursbilinu 16�18 ára.

Að lokum fyrnist sök á 15 árum þegar þyngsta refsing við broti er meira en 10 ára tíma-
bundið fangelsi. Þetta er lengsti tímabundni fyrningarfresturinn og á hann t.d. við það sem
tilgreint er í 1. mgr. 200. gr. almennra hegningarlaga um samræði eða önnur kynferðismök
við barn sitt eða annan niðja undir 16 ára aldri. Sama má segja um samræði eða önnur kyn-
ferðismök, samkvæmt því sem tilgreint er í 1. mgr. 201. gr. laganna, við barn eða ungmenni,
sem er kjörbarn geranda, stjúpbarn, fósturbarn, sambúðarbarn eða ungmenni, sem honum
hefur verið trúað fyrir til kennslu eða uppeldis, og er undir 16 ára aldri. Þessi fyrningarfrestur
á einnig við nauðgun skv. 194. gr. almennra hegningarlaga og við samræði og önnur kyn-
ferðismök við barn yngra en 14 ára skv. 1. mgr. 202. gr. laganna. Í stuttu máli sagt fyrnast
kynferðisafbrot gegn börnum frá 5 árum til 15 ára og fer lengd fyrningarfrestsins eftir alvar-
leika brotsins. 

Í núgildandi ákvæði 2. málsl. 1. mgr. 82. gr. almennra hegningarlaga segir að fyrningar-
frestur vegna brota samkvæmt ákvæðum 194.�202. gr. teljist ekki fyrr en frá þeim degi er
brotaþoli nær 14 ára aldri. Fyrningarfrestur telst því frá þeim degi er refsiverðum verknaði
lauk nema brotaþoli hafi ekki náð 14 ára aldri en þá telst fresturinn frá þeim degi er brotaþoli
nær þeim aldri.

Þetta ákvæði var lögfest árið 1998 í kjölfar tillögu þingmanna jafnaðarmanna um að fyrn-
ingarfrestur brota á 200., 201. og 202. gr. laganna hæfist ekki fyrr en þolandi brots hefði náð
sjálfræðisaldri. Þótt lögfesting þessa ákvæðis hafi verið til bóta telja flutningsmenn að dómar
og tölfræði um aldur brotaþola þegar hann sækir sér hjálp sýni að ekki er nóg að gert. Því er
lagt til í frumvarpi þessu að fyrning kynferðisbrota gegn börnum undir 14 ára aldri verði af-
numin með öllu í ljósi sérstöðu þessara brota og hagsmuna barnanna. Í þessu samhengi er
mikilvægt að hafa í huga að löggjafinn hefur nú þegar tekið þá pólitísku ákvörðun að hafa
sum afbrot ófyrnanleg.

Í norrænum rétti hefur verið gengið út frá því að brot geti verið ófyrnanleg þegar um er
að ræða alvarlegustu brotin samkvæmt refsimati löggjafans. Flutningsmenn telja að kyn-
ferðisafbrot gegn börnum eigi heima í þessum flokki alvarlegustu afbrota hvað varðar fyrn-
ingu.

Réttarstaða barna verði tryggð.
Hugtakið fyrning í refsirétti felur í sér að réttur ríkisvaldsins til að koma fram refsingu eða

öðrum viðurlögum við broti fellur niður að ákveðnum tíma liðnum. Fyrning getur verið af
tvennum toga, fyrning sakar annars vegar og hins vegar fyrning refsingar. Til eru margs
konar röksemdir fyrir reglum um fyrningu, svo sem hagkvæmnis- og sanngirnisrök, auk þess
sem það liggur í hlutarins eðli að erfiðara verður að sanna brot eftir því sem lengri tími líður
frá framningu þess.

Það getur hins vegar ekki talist vera sjálfstæð röksemd gegn afnámi fyrningarfrests vegna
kynferðisafbrota gegn börnum undir 14 ára aldri að erfiðara verður að sanna brotið eftir því

sem lengri tími líður. Sönnun í slíkum málum hefur hingað til verið erfið og verður erfið þrátt
fyrir afnám fyrningarfrests. Sönnunarbyrðin verður eftir sem áður á ábyrgð hins opinbera
ákæruvalds, sbr. 45. gr. laga um meðferð opinberra mála, nr. 19/1991, sem metur hvort það
sem fram er komið sé nægilegt eða líklegt til sakfellis, sbr. 112. gr. sömu laga. Ákæruvaldið
hefur ekki heimild til þess að ákæra í málum þar sem ekki er talið líklegt að sakfelling náist
fram. Þessi regla ætti að koma í veg fyrir að ákært sé í málum þar sem fá sönnunargögn eru
fyrir hendi.

Hins vegar má telja að sú vitneskja að sönnun verði erfiðari eftir sem lengri tími líður
hvetji brotaþola til að leita úrræða sem fyrst en dragi það ekki í óþarflega langan tíma. Það
er þó vert að minnast þess að þessi mál komast oft ekki á yfirborðið fyrr en talsvert langur
tími er liðinn frá verknaðinum. Vandamálin við sönnun verða því áfram til staðar burtséð frá
hvort 2�5 ár eru liðin frá brotin eða talsvert lengri tími. Jafnframt verður það að teljast hæpin
röksemd gegn afnámi fyrningarfrests að slíkir frestir virki sem aðhald fyrir rannsóknaraðila
og ákæruvald um hröð vinnubrögð. Brotaþoli undir 14 ára aldri á ekki að líða fyrir slíkt
markmið fyrningarreglna. Sömuleiðis er nú þegar lagalegur áskilnaður um málshraða á rann-
sóknaraðilum og ákæruvaldinu. Það er einnig fráleitt að telja að löggæsluaðilar muni ekki
sinna þessum afbrotum af sama krafti og þeim er ætlað verði þau ófyrnanleg. Eins og áður
hefur verið nefnt eru mörg afbrot í íslenskum rétti ófyrnanleg, svo sem manndráp, og ekki
er hægt að benda á að löggæsluaðilar sinni þeim málum verr vegna fyrningarreglna þeirra.

Víða í löggjöfinni er tekið tillit til sérstöðu barna og telja flutningsmenn að svo beri einnig
að gera í þessu tilviki. Alls staðar á Norðurlöndum, nema í Finnlandi, hafa verið teknar upp
sérreglur er varða fyrningu kynferðisafbrota gegn börnum. Því yrði jafnvægi eða megin-
reglum almennra hegningarlaga ekki raskað með nokkru móti með samþykkt þessa frum-
varps. Flutningsmenn telja hins vegar að taka verði aukið tillit til barna sem þolenda kyn-
ferðisbrota svo að unnt sé að tryggja börnum tilhlýðilega refsivernd að þessu leyti.

Flutningsmenn telja að sérstaða kynferðisbrota gegn börnum undir 14 ára aldri og hags-
munir þeirra vegi þyngra en þau hagkvæmnis- og sanngirnisrök sem búa að baki reglum um
fyrningarfrest. Flutningsmenn álíta að rangt sé að kynferðisbrot gegn börnum geti fyrnst.
Vegna eðlis og sérstöðu þessara brota verður að telja að með fyrningarfresti sé börnum ekki
tryggð nægjanleg réttarvernd og réttlæti samkvæmt lögum.

Athugasemdir við einstakar greinar frumvarpsins.
Um 1. gr.

Ákvæðið miðar að því að fyrningarfrestir vegna kynferðisafbrota gegn börnum undir 14
ára aldri samkvæmt ákvæðum 194.�202. gr. almennra hegningarlaga verði afnumdir með öllu
með vísan í sérstöðu þessara brota og hagsmuna barna.

Um 2. gr.
 2. málsl. 1. mgr. 82. gr. almennra hegningarlaga er svohljóðandi: �Fyrningarfrestur vegna

brota samkvæmt ákvæðum 194.�202. gr. telst þó eigi fyrr en frá þeim degi er brotaþoli nær
14 ára aldri.� Með afnámi fyrningarfrests vegna brota samkvæmt ákvæðum 194.�202. gr. sem
eru framin gagnvart brotaþola undir 14 ára aldri, sbr. 1. gr. þessa frumvarps, verður þessi
málsliður óþarfur.

Um 3. gr.
Gert er ráð fyrir að lögin taki þegar gildi. Rétt er að taka fram að ákvæði frumvarpsins

geta einungis átt við þau brot sem eru framin eftir gildistöku þessara lagabreytinga og er það

í samræmi við ákvæði 2. gr. almennra hegningarlaga um bann við afturvirkni refsilöggjafar
og 69. gr. stjórnarskrárinnar.   


